
Današnje mreže, posebno one koje pripadaju Internet Service Providerima i velikim korporacijama karakterizira veliki promet kao i različite vrste informacija koje se prenose mrežom. Velika gustoća prometa posebno je izražena pojavom integracije usluga gdje se kroz mrežu prenose sadržaji generirani na različitim uređajima (mobiteli, računari, A/V sistemi i dr), i gdje se zahtijeva prijenos informacija u realnom vremenu (A/V konferencije, video na zahtjev, triple play usluge i sl.)

Problem skalabilnosti izražen je u velikoj mjeri, jer se mreža na ATM-u mora preslikati na IP sloj. Obzirom da se današnje mreže predstavljaju tzv. Overlay modelom gdje imamo IP nad ATM-om, veze među usmjerivačima ostvarene su full mesh topologijom, što izravno utiče na skalabilnost, a dalje je indirektno povezano sa problemima pojave kvara u mreži, te sa uspostavom stacioniranog stanja u mreži nakon kvara.

Gore navedeni problemi mogu se riješiti pomoću metoda saobraćajnog inženjeringa (Traffic Engineering) i mrežnog inženjeringa NE-a (Network Engineering), a kao alat za rješavanje ovih problema koristi se MPLS-a u rješavanju problema TE-a.

MPLS se temelji na tehnologiji poznatoj pod nazivom IP preklapanje (IP Switching), a u osnovi omogućava upravljanje ATM preklopnicima pomoću protokola pa se ovim ukida potreba za servisima koji služe za preslikavanje IP na ATM sloj i obratno. Dalje, IP switching (preklapanje) omogućava da ATM preklopnik obavlja poslove IP usmjerivača, čime prestaje potreba za overlay mrežom i čime se pojednostavljuje mrežna topologija.

Kako bi se pokazala praktična primjena MPLS-a, analizirani su slučajevi tzv. Fish problema, koji je povezan sa dodjelom resursa, a koji se rješava algoritmom uvjetnog usmjeravanja (Constraint-Based Routing, CBR). Prikazan je slučaj izračuna putanje klasičnim OSPF algoritmom (Dijkstra SPF), te CBR algoritmom.

Dalje, dat je opis metoda koje koristi MPLS, kako bi se zaštitila mreža u slučaju kvara. MPLS globalna obnova omogućava uspostavu prometa alternativnom putanjom kada je štićena putanja za slučaj kvara, dok MPLS lokalna zaštita osigurava redundantnu putanju za slučaj kvara na MPLS usmjerivaču, koji prolazi štićenom putanjom. Ova analiza završena je tabelarnim prikazom i usporedba karakteristika razmotrenih metoda.

